
      Райондин Кьили Чарчин
          важиблувал къейдна
Малум тирвал, алай йисан 20-

мартдиз Дагъустан Респуб-
ликадин ругуд лагьай сеферда
хкянавай Халкьдин Собранидин
33-сессия хьанай. Сессиядал ДР-
дин парламентдиз Чар гваз
экъечIай Дагъустан Респуб-
ликадин Кьил Владимир Ва-
сильева къейдна: «Россиядин
Федерациядин Президент
Владимир Владимирович Пу-
тинан Чарче раижнавай, гьакIни «майдин Указдалди»
тайинарнавай везифаяр чун патал кар алайбур я».

Сессиядин кIвалахда иштиракай «Сулейман-Стальский
райондин Кьил Нариман Абдулмуталибова къейд авурвал, ДР-дин
Кьилин Чарчихъ республика вири терефрихъай вилик финин ва
тухунин жигьетдай еке метлеб ава.

- Дагъустан Республикадин Кьил Владимир Абдуалиевич
Васильева Дагъустандин пакадин йикъакай фикирзава, адаз
дагъустанвийрин уьмуьр, пакадин югъ хушбахтлуди, гьар са
патахъай таъминди хьун кIанзава, - лагьана Н. Ш. Абдулмуталибова.
– Владимир Абдуалиевич Васильева республикадин ва
муниципальный органрин вилик эцигнавай асул везифани
агьалийрин яшайиш вири рекьерай хъсанаруникай ибарат я. И
месэлаяр гьялун, кьилиз акъудун патал чна кIвалахни тешкилда.

ДР-дин Кьилин Чар веревирдзава

КIевелай тереф хуьзва

«Сулейман-Стальский ра-йон»
муниципальный райондин Кьил
Нариман Абдулмутали-бован
председателвилик кваз кьиле
фейи администрациядин
коллегиядин гегьенш заседа-нидал
Дагъустан Республикадин
Халкьдин Собранидиз респуб-
ликадин Кьил Владимир Василь-
ева ракъурай Чар веревирд авуна.

Заседанидин кIвалахда Да-
гъустан Республикадин Халкь-
дин Собранидин образовани-
дин, илимдин, культурадин,
жегьилрин крарин, спортдин ва
туризмдин рекьяй Комитетдин
председателдин заместитель
Гьамидулагь Мегьамедова,
райондин депутатрин Собра-
нидин председатель Штибег
Мегьамедханова иштиракна.

Райондин образованидин
управленидин начальник Къа-
чабег Аминова Чарче пешека-
рар гьазуруниз ва хкягъуниз
кьилин фикир ганвайди къейдна.
Ада лагьайвал, Владимир
Васильева «Мой Дагестан»
конкурсдин нетижайриз еке
къимет ганва.

- Россиядин Президентдин
Администрациядихъ галаз санал
тухвай «Мой Дагестан»
конкурсди жегьил, чпихъ
чирвилер авай пешекарриз
властдин ва управленидин
органриз къведай мумкинвал
гана, - лагьана Къачабег
Аминова. – Образованидин
хилени «100 школ» проект
уьмуьрдиз кечирмишунин,
2025-йисалди школайра 3 ва 2
сменада к1валах кьиле тухун
арадай акъудунин, милли
чIаларал акъатзавай учебникрин
ери хъсанарунин, школайра
медицинадин кабинетар
лицензировать авунин ва чими
санузелар тадаракламишунин
рекьяй гъиле кьунвай кIвалахар
давамарун лазим я. И рекьерай
чна чкадал кIвалахни тухузва, и
кар а Чарчени истемишзава.

Райондин центральный
больницадин кьилин духтур
Максим Ханбалаев ДР-дин
Халкьдин Собранидиз ДР-дин
Кьили ракъурай Чарче
медицина вилик тухунихъ галаз
алакъалу яз къарагъарнавай
месэлайрал, райондин хуьруьн
майишатдин ва суьрсетдин
управленидин начальник
Мегьамедзагьид Бабаев хуьруьн
майишатдин хиле цIийивилер
тунин, инвестицияр желб

авунин месэлайрал акъвазна,
санлай Чарче къарагъарнавай
теклифрин тереф хвена.

- За ДР-дин Кьилин Чар
дикъетдивди кIелна, - лагьана
райондин Кьилин советник
Мусаиб Агьмедова. – Зи фикир-
далди, Владимир Васильеван
Чарчин кьилин мурад-метлеб
жергедин агьалийрин, санлай

вири дагъустанвийрин яшайиш
хъсан, Дагъларин уьлкве абад
хьун я. И кар паталди феде-
ральный, республиканский ва
муниципальный къуллугъри
саналди, сих алакъада аваз кIва-
лах авун лазим я. Райондин
общественный организацийрин
векилри Чарчин патахъай агьа-
лийрин арада таблигъатни тухуз-
ва. Чаз аквазвайвал, райондин
агьалийри Халкьдин Собрани-
диз Владимир Васильева
ракъурнавай Чарчин тереф
кIевелай хуьзва.

ДР-дин Халкьдин Собрани-
дин Комитетдин председателдин
заместитель Гьамидулагь Ме-
гьамедов Чарче къарагъарнавай
гьар са месэладал кьилди-кьилди
акъвазна, санлай Чарчихъ гьар
са дагъустанви патал еке мелеб
авайди къейдна.

- Дагъустан Республикадин
Халкьдин Собранидиз раиж
авур Чар – им республикадин
Кьили авур ва республика патал
ийиз пландик кутунвай кIва-
лахрин гьахъ-гьисаб я, - лагьана
Гьамидулагь Мегьамедова. –
Государстводин политика
агьалийрин вилик акъвазнавай
месэлаяр гьялуникай ибарат я:
абурун хатасузвал хуьн, агьа-
лияр кIвалахдалди таъминарун,
къазанжияр хкажун, агьалийриз
яшамиш жедай къулай шартIар
яратмишун, тIем акакьдай
образование ва медицинадин
куьмек агакьарун . 2018-йисуз
регионда образованидин 44

идара – 20 аялрин бахча ва 24
школа эцигна, алай йисуз 11047
ученикдин чкаяр авай 33 школа
эцигун пландик кутунва, и кар
патал федеральный бюджетдай
республикади 3,9 миллиард
манатдилай виниз пул къачуна,
гьакIни республикада здраво-
охраненидин 11 объект эцигда.
И рекьерай кIвалахар давамарда.
Владимир Васильева вичин
Чарче къейд авунвайвал, РФ-дин
Президент Владимир Путина
«майдин Указда» тайинарнавай

месэлаяр чи вилик акъвазнавай
асул везифаяр я. Виликан
йисарив гекъигайла, 2018-йисуз
районда ДР-дин Кьилин «100
школ», «Зеленые километры»,

«Современная комфортная
городская среда» проектар
уьмуьрдиз кечирмишун яз еке
кIвалах тухвана, Кировский
къаналдин 2-пай, Кьулан
СтIалдал фельдшервилинни
акушервилин пункт ишлемишиз
вахкана, «Сардаркент-Даркуш-
Казмаляр» групповой водо-
воддал эцигунрин кIвалахар
давамарна. Кьилинди феде-
ральный ва республикадин

бюджетрай ахъайзавай пулунин
такьатар менфятлудаказ харж
авун я.

Муниципальный райондин
Кьил Нариман Абдулмута-
либова ДР-дин Халкьдин
Собранидин Комитетдин пред-

седателдин заместитель Гьа-
мидулагь Мегьамедоваз район-
дин активдихъ галаз гуьруьш-
миш хьунай ва ДР-дин Кьилин
Чарче къарагъарнавай месэ-
лайрикай метлеблу рахунар
авунай чухсагъул малумарна.

- СтIал Сулейманан районда
Дагъустан Республикадин
парламентдиз Владимир
Васильева раиж авур Чар
уьмуьрдиз кечирмишунин
План кьабулнава, - лагьана

Нариман Абдулмуталибова. – И
Чарче гьар са дагъустанвидин
вилик акъвазнавай месэлаяр
къарагъарнава, абур кьилиз
акъуддай рекьер къалурнава.

Дагъустан Республикадин
Кьилин Чар райондин хуьрерин

поселенийра, зегьметчи кол-
лективра, образованидин, ме-
дицинадин идарайра веревирд
ийизва, гьа мярекатра, гуь-
руьшра райондин админис-
трациядин жавабдар къуллугъ-
эгьлийри иштиракзава.  Гьа-
виляй за райондин вири
агьалийривай Дагъустан Рес-
публикадин Кьилин Чарчин
тереф хуьн тIалабзава.

Текст кхьейди ва шикилар
ягъайди Хазран Кьасумов я.

ДР-дин Халкьдин Собранидин Комитетдин заседание
Алатай гьафтеда Кьасум-

хуьрел Дагъустан Республи-
кадин Халкьдин Собранидин
образованидин, илимдин,
культурадин, жегьилрин крарин,
спортдин ва туризмдин рекьяй
Комитетдин выездной заседание
кьиле фена. Анал Дагъустан
Республикадин этнокульту-
радин образование авай гьал-

дихъ ва вилик акъвазнавай
везифайрихъ, гьакIни респуб-
ликада театральный искусство
вилик тухунихъ галаз алакъалу
месэлайриз килигна.

И месэлайрихъ галаз санал
заседанидал Дагъустан Рес-
публикадин ругуд лагьай
сеферда хкянавай Халкьдин
Собранидин 33-сессиядал ДР-
дин парламентдиз республика-
дин Кьил Владимир Васильева
раиж авур Чарни веревирдна.

Къейд авун лазим я,
заседаниди вичин кIвалах
башламишдалди вилик адан
иштиракчияр Кьасумхуьрел
кардик квай Россиядин
халкьарин адетдин культурадин
Центрада Дербентдин халкьдин
сеняткарвилин ва туризмдин
колледждин коллективди ва
Сулейман-Стальский райондин
аялрин яратмишунрин кIвали
тешкилнавай выставкайрихъ ва
халкьдин сеняткарвилерал
машгъул тир устIарри къалурай
мастер-классрихъ галаз таниш
хьана.

Заседание, анал алай месэ-
лайрикай лугьуналди, Дагъустан
Республикадин Халкьдин
Собранидин образованидин,
илимдин, культурадин, же-
гьилрин крарин, спортдин ва
туризмдин рекьяй  Комитетдин
председателдин заместитель
Гьамидулагь Мегьамедова
ачухна ва кьилени тухвана.
Заседанидин кIвалахда винидихъ
тIвар кьур Комитетдин членри,
ДР-дин Халкьдин Собранидин
депутатри, Собранидин Же-
гьилрин парламентдин векилри,
республикадин муниципальный
тешкилатрин кьилери, ДР-дин
министерствойринни ведом-
ствойрин руководителри,
республикада кардик квай
театррин директорри, кьилин
режиссерри, Сулейман-
Стальский райондин активди,

республикадин массовый
информациядин такьатрин
векилри иштиракна.

Заседанидин иштиракчияр
«Сулейман-Стальский район»
муниципальный райондин Кьил
Нариман Абдулмуталибова
тебрикна.

- Гьуьрметлу юлдашар, азиз
тир мугьманар! - лагьана

Нариман Абдулмуталибова, –
Дагъустан Республикадин
Халкьдин Собранидин Коми-
тетди этнокультурадин образо-
вание мадни  хъсанарунин,
театральный искусство вилик
тухунин месэлайрай заседание
Сулейман-Стальский районда
тухун – им еке метлеб авай
вакъиа я. Къе и залда гьялзавай
месэлайриз интерес ийизвай ва
гьа месэлайрихъ галаз алакъа
авай идарайрин руководителар,
пешекарар кIватI хьанва, абурун
вилик гзаф миллетрикай ибарат
тир республика патал чарасуз
герек тир месэлаяр гьялунин
везифа акъвазнава. Умудлу я хьи,
къенин мярекатди вичин хъсан
нетижани гуда.

Заседанидал «Дагъустан
Республикада этнокультурадин
образование авай гьал ва ам
хъсанарунин жигьетдай вилик
акъвазнавай везифаяр» темадай
Дагъустан Республикадин
Халкьдин Собранидин обра-
зованидин, илимдин, культу-
радин, жегьилрин крарин,
спортдин ва туризмдин рекьяй
Комитетдин председателдин
заместитель Гьамидулагь
Мегьамедова  доклад авуна. Ам
Дагъустан Республикадин
Халкьдин Собранидин дережада
гьялзавай этнокультурадин
образованидин месэладал
гегьеншдиз акъвазна.

- Республикадин Халкьдин
Собранидин чи Комитетди
выездной заседание сифте яз
тухузва, - лагьана Гьамидулагь
Мегьамедова. – Къе инал
килигзавай месэлаярни къенин
юкъуз важиблубур, лазим
тирбур я. Абур гьялун ва талукь
къарарар кьабулун патал къенин
заседанидиз и месэлайриз
интерес ийизвай вири къуру-
лушрин жавабдар къуллугъ-
эгьлияр атанва. Дидед чIалар
чирун, хуьн ва вилик тухун патал

чаз сад тир комплексный къайда
герек я. Дагъустандин аялар
кьетIен гьалда ава. Образо-
ванидин организацийрин вири
руководителри 2012-йисан 29-
декабрдиз кьабулай «Россиядин
Федерацияда образованидин
гьакъиндай» 273-ФЗ нумрадин
Федеральный законди гузвай
ихтияррикай менфят къачун

лазим я. Этнокультурадин
образование – им умуми
образованидин асул бине я. Ам
менфятлудаказ вилик тухун
патал хъсан еридин дидед
чIаларин учебникар, тарсар
гуниз ва чируниз гьевес авай
муаллимарни кIелзавайбур
герек я.

И месэладай заседанидал
Дагъустан Республикадин
милли политикадин ва динрин
крарин рекьяй министр Энрик
Муслимов, ДР-дин Халкьдин
Собранидин образованидин,
илимдин, культурадин, жегьил-
рин крарин, спортдин ва
туризмдин рекьяй Комитетдин
председателдин заместитель
Анна Безрукова, ДР-дин
жегьилрин крарин рекьяй
министрдин заместитель Па-
тимат Омарова, ДР-дин Халкь-
дин Собранидин депутатар тир
Мухтар Оздеаджиев ва Нариман
Асваров, А. А. Тахо-Годидин
тIварунихъ галай Дагъустандин
педагогикадин илимдинни
ахтармишунрин институтдин
директордин заместитель
Меседу Шурпаева ва маса
жавабдар ксар рахана.

«Сулейман-Стальский ра-
йон» муниципальный райондин
Кьил Нариман Абдулмуталибов
вичин рахунра этнокультурадин

образование хъсанарунин
кьетIенвилерал гегьеншдиз
акъвазна.

- Дагъустандин халкьарин
садвал, аслу туширвал, культура
ва яшайиш хуьзвайди чIал я, -
лагьана Нариман Абдулмута-
либова. – Районда дидед чIал
хуьн, чирун ва вилик тухун,
гьакIни халкьдин адетар
гегьеншарун патал еке кIвалах
тухузва, дидед чIалай гьар йисуз
районрин уртах илимдинни
тежрибадин конференцияр
тухузва, кIелунинни методи-
кадин пособияр ва художест-
венный литература акъудзава.
Районда гьар йисуз дидед чIалай
олимпиадаяр, лезги куьгьне
гамарин фестивалар, милли
хуьрекрин конкурсар, шаирриз
ва абурун юбилейриз талу-
кьарна флэш-мобар ва ихьтин
маса мярекатар тухунни адетдиз
элкъвенвай крар я. Вири и
мярекатар талукь министер-
ствойрихъ, Дагъустандин
государственный универси-
тетдихъ, Дагъустандин госу-
дарственный педагогический
университетдихъ галаз санал
кьиле тухузва. Районда
«Куьредин ярар» тIвар алай
культурадин центр, чкадин пуд
телеканал кардик ква. Авунвай,
алакьнавай ихьтин хъсан
кIвалахрихъ галаз санал,
Дагъустан Республикадин
Халкьдин Собраниди гьялна
кIанзавай месэлаярни ама.
Кьилди къачуртIа, дидед чIалал

учебникар, методический
пособияр акъудунин месэладиз
килиг хъувун лазим я, гьикI
лагьайтIа, Дагъустандин
халкьарин тарих ва культура
къалурзавай паяр гьакъикъат
къалурзавайди хьун лазим я.
Дидед чIалал учебникар
акъуддайла гьа чIалан тарсар
гузвай муаллимрал алукьун,
хуьрерин школайрин мате-
риально-технический база
хъсанарун, муаллимрин мажи-
бар талукь дережадиз акъудун,
республикадин СМИ-ри дидед
ч1алан ва литературадин
муаллимрин кIвалах раиж авун,
хуьрерин образованидин ва
культурадин идарайра дидед
чIалай ва культурадай кружокар
тешкилун лазим я. Вири и крар
кьилиз акъудун патал тайин
метлебдихъ рекье тунвай кIвалах
герек я.

«Дагъустан Республикада
театральный искусство вилик
тухун» месэладай заседанидал

Дагъустан Республикадин куль-
турадин министрдин замес-
титель Мурад Гьажиев рахана.

- Республикадин милли
театрар чIал ва культура хуьзвай
къул я, - лагьана Мурад
Гьажиева. – Мадни, театр – им
государстводин тереф хуьзвай
культурани я. Милли театрар
хуьнин, абурун кIвалах
хъсанарунин месэладиз
Дагъустан Республикадин
Халкьдин Собранидин дережада
килигун лазим я. Республикада
алай вахтунда государстводин 12
театр, гьабурукай яз Урусрин
драматический театр, операдин
ва балетдин театр, нинийрин
театр ва Шииратдин театр,
музыкадинни драмадин милли 8
театр кардик ква. Театррин
коллективри неинки чи
республикадин агьалийриз
тамашаяр къалурзава, гьакIни
абур 20I5-йисалай эгечIна,
«Большие гостроли» Федераль-
ный тайин метлебдин програм-
мади тереф хуьналди ва куьмек
гуналди, республикадилай
къецепатазни  физва.

Мурад Гьажиева къейд авур-
вал, республикадин театрри
къецепатан уьлквейрин театр-
рихъ галаз алакъа гегьеншарнава,
2019-йисуз международный
ч1ехи пуд проект кьилиз
акъудун пландик кутунва.

- Чи йикъара республикадин
милли театрдиз жегьил актер-
рин, режиссерин ва сегьнедин
маса пешекаррин игьтияж ава, -
давамарна Мурад Гьажиева. –
ДГУ-дин актервилин факуль-
тетдик ва театррин пешекарар
гьазурзавай маса институтрик
экечIзавай жегьилрин кьадар
къвердавай тIимил жезва.
Гьавиляй районда театральный
студияр ачухун, анриз чпихъ
алакьунар авай гадаярни рушар
желб авун лазим я.

И месэладай заседанидал ДР-
дин Халкьдин Собранидин
Комитетдин председателдин
заместитель Анна Безрукова,
ДР-дин Жегьилрин крарин
рекьяй министрдин заместитель
Патимат Омарова, ДР-дин
Халкьдин Собранидин депутат
Мухтар Оздеаджиев ва маса
юлдашар рахана.

Заседанидин нетижаяр кьу-
нихъ галаз сад хьиз, Гьамидулагь
Мегьамедова мярекатдин
иштиракчийрин патай хьайи
суалризни тамам жавабар гана.

Эхирдай заседанидал гьялай
месэлайрай талукь къарарар
кьабулна.

Заседанидин кIвалах кьуьтягь
хьайидалай гуьгъуьниз ДР-дин
Халкьдин Собранидин депута-
тар, министерствойринни ве-
домствойрин руководителар,
Собранидин Жегьилрин парла-
ментдин членар Дагъустандин
халкьдин шаир, ХХ асирдин
Гомер СтIал Сулейманан
музейдиз фена, адан экспо-
натриз тамашна.

Текст кхьейди ва шикилар
ягъайди Хазран Кьасумов я.

Алай йисан 25-мартдиз
муниципальный райондин Кьил
Нариман Абдулмуталибован
председателвилик кваз райад-
министрациядин заседание кьиле
фена. Адан кIвалахда депутатрин
Собранидин председатель
Штибег Мегьамедханова,
райадминистрациядин управ-
ленийринни отделрин началь-
никри, организацийринни
идарайрин руководителри,
общественностдин векилри
иштиракна.

Заседанидал алай асул
месэлайрив эгечIдалди вилик
Нариман Абдулмуталибова
культурадин хилен работникриз
пешекарвилин сувар мубаракна,
райондин культурадин уьмуьрда
активвилелди иштирак авунай
ЦТКНР-дин ЦIийи Макьарин
филиалдин художественный
руководитель Керим Камиловав
р а й а д м и н и с т р а ц и я д и н
Гьуьрметдин грамота, ЦТКНР-
дин Сардархуьруьн филиалдин

Нубатдин заседанидал

художественный руководитель
Фаиза Балихановадив ва
райондин культурадин Дво-
рецдин директор Виктор
Мусаевав Чухсагъулдин чарар
вахкана.

Заседанидал райондин
агропромышленный комплекс
гатфарин чуьлдин кIвалахар
тухуниз гьазур хьунин
месэладай доклад авур хуьруьн
майишатдин ва суьрсетдин
управленидин начальник
Мегьамедзагьид Бабаева хуьруьн
майишатдин карханайра, КФХ-
ра, арендадин участокра
гатфарин чуьлдин кIвалахар
кьиле физвай гьаларикай
гегьенш суьгьбет авуна. Гьа са
вахтунда, ада къейд авурвал,
районда цIийи багълар ва
уьзуьмлухар кутуниз, гатфарин
культураяр цунизни гьазурвилер
аквазва, цин къаналар къайдадиз
гъана акьалтIарзава.

И месэладай заседанидал
«Садвал» ООО-дин генеральный

директор Сеферали Сефикъу-
лиев, «Дагестанский» ФГБУ-дин
государственный агрохими-
ческий къуллугъдин центрадин
пешекар Мирван Мамедяров,
КIварчагърин хуьруьн посе-
ленидин администрациядин кьил
Жалил Къурбанмегьамедов,
Зизикрин хуьряй тир КФХ-дин
кьил Фазилат Садыкьова,
«Зардиян» ООО-дин агроном
Къурбан Магьмудов, «Минме-
лиоводхоз РД» ФГБУ-дин
Самур-Гуьргенчайдин фили-
алдин кьилин инженер Асим
Рамазанов рахана, абуру чпи
идара ийизвай карханайра,
организацийра тухузвай кIва-
лахрикай рахунар авуна.

Гьа са вахтунда, заседанидал
рахайбуру ДР-дин Халкьдин
Собранидиз республикадин Кьил
Владимир Васильеван Чарни
веревирдна.

Заседанидин нетижаяр ра-
йондин Кьил Нариман Абдул-
муталибова кьуна.

                Асият Мирзалиева.

Дигидай цикай дарвал тахьун патал

Гатфар алукьнава. Ида хуьруьн
майишатдин карханайрин,
агьалийрин, арендаторрин
къайгъуярни артухарзава, гьикI
лагьайтIа, гатфар чуьлдин
кIвалахрив эгечIдай вахт я. И
кIвалахрин арада багълариз,
уьзуьмлухриз, векьин уьруьшриз,
техилдин никIериз ятар гуни
кьетIен чка кьазва. Гьелбетда,
карханаяр, арендаторар, хуьрерин
зегьметчияр дигидай целди
таъминарун патал, сифте нубатда,

къайдадиз гъанвай, лилдикай,
зирзибилдикай михьнавай
къаналар хьун герек я.

Лагьана кIанда, райондин
руководстводин къайгъударвал
себеб яз, эхиримжи вахтара
районда майишатрин арайра авай
ва майишатрин къенепатан
къаналар капитальнидаказ ремонт
хъувунин, абур михьи авунин
рекьяй еке кIвалах тухванва.

И йикъара муниципальный
райондин Кьил Нариман
Абдулмуталибов, райадми-
нистрациядин жавабдар пеше-
карарни галаз, Кировский
къаналдал чилин кIаникай фенвай
участокда ремонтрин кIвалахар
кьиле тухузвай чкадал фена.

- И участок чIуру гьалда аваз
гзаф йисар тир, - лагьана
журналистрихъ галаз хьайи
суьгьбетда Н. Абдулмуталибова.
– Анай проектда къалурнавай
цикай анжах 40 процент яд

авахьзава. И месэла гьялунин
патахъай чна «Завод мине-
ральных вод «Рычал-су» ООО-дин
руководстводивай куьмек гун
тIалабна. Социальный ва маса
рекьерай гзаф кIвалахра куьмекар
гайи ва гузвай ООО-ди чаз и
сефердани «ваъ» лагьанач.
Къаналдин чIуру гьалда авай
участок къайдадиз гъун патал
заводдин руководстводи «Кюре-
Агро» МТС-дай махсус кьве
техника ва эцигунрин «Цициг»

компанидай 15 касдикай ибарат
тир махсус бригада чара авуна.
КIвалахни абуру хъсан ери ва
ериш аваз кьиле тухузва. Къе-пака
абуру участокдал кIвалахар
акьалтIарда. Куьмекдай ва
тухузвай кIвалахдай чна заводдин
ва эцигунрин компанидин
руководителриз, пешекарриз
чухсагъул лугьузва.

Къейд авун лазим я хьи,
районда майишатдин арайрин-
бур тир цин къаналар капиталь-
нидаказ ремонт хъувунин ва
михьи авунин карда «Минме-
лиоводхоз РД» ФГБУ-дин
коллективдини еке кIвалах тухузва.
ИкI, 2019-йисан гатфарин ятар
гудай сезондиз гьазурвилер
акунин сергьятра аваз ФГБУ-ди
лилдив ацIанвай «Герейханов-
ский», «Члар-къубу», «Къалагъан
– къубу», «Али-къубу» къаналар
михьи авунин рекьяй хейлин
кIвалахар тамамарна, гьакIни

Кировский къаналдал яд йигиндиз
авахьзавай пуд участок ва
гидротехнический тадаракар
капитальнидаказ ремонт хъувуна.
Мадни, «сельсовет Алкадарский»,
«село Куркент», «село Юхари-
Стал» ва «сельсовет Карчагский»
хуьрерин поселенийрин чилер
дигидай целди таъминарзавай
Кировский къаналдин кьвед
лагьай пайни ишлемишиз вахкана.

- Райондин дигидай цин
система гатфарин кIвалахар
тухунив эгечIдалди виликамаз
гьазурунай, и рекьяй къаналрал
еридивди кIвалахар тамамарунай
чна «Минмелиоводхоз РД»
ФГБУ-дин директор Залкип
Къурбановазни чухсагъул
лугьузва, - давамарзава Н. Ш.
Абдулмуталибова. – Кьилди
къачуртIа, 33 километрдилай
виниз яргъивал алай Кировский
къанал алай аямдин шартIариз
жаваб гузвайди хьуник ФГБУ-дин
еке пай ква. И къаналди 2550
гектардин майданар дигидай
мумкинвал гуда.

Гьа са вахтунда, чаз алава
хъийиз кIанзава хьи, майишатрин
арайринбур тир ва къенепатан
къаналар ремонт хъувунин, михьи
авунин карда «Минмелиоводхоз
РД» ФГБУ-дин Самур-Гуьр-
генчайдин филиалдиз райондин
ва хуьрерин поселенийрин
администрацийрин патайни
эхиримжи йисара еке куьмек ава.

Яваш-яваш гатфарни тамам-
вилелди вичин ихтиярда гьатзава.
Чаз инанмишвал ийиз кIанзава
хьи, алай йисуз райондин хуьруьн
майишатдин карханайриз,
арендаторриз, агьалийриз дигидай
цикай дарвал жедач.

Хазран Кьасумов.
Шикилда: къаналар къай-

дадиз гъун райондин руковод-
стводин гуьзчивилик ква.

Бутхуьре колхоз тешкилуникай
Кьасумхуьрелай кьибледихъ са 10 километр фейила, тIебиатдин

гуьзел чкадал, тамун юкьва Бутхуьр экIя хьанва. И хуьруьхъни еке ва
баркаллу тарих ава.

Зи вилик 1990-йисан 7-ноябрдиз акъатнавай «Коммунизмдин
гатфар» газет ква. Ана Бутхуьре 1934-йисуз колхоз тешкилуникай
кхьенвай макъала ганва. Итижлу, фикир желбдай делилар макъалада
гзаф ава.

… Рагъ авай гатун йикъан нянрихъай жемят хуьруьн мискIиндин
патав собранидиз кIватI хьана. Ам тухуз иниз партиядин райкомдин
секретарь Набиев Мегьамеднаби атанвай. Собрание ачухай хуьруьн
кресткомдин председатель Агъабегов Абдулгьамида гаф М. Набиеваз
гана. Ада уьлкведа лежбервилин кьилдин майишатар сад жез,
коллективный майишатар туькIуьр жезвайдакай, и къайдада зегьмет
тешкилунихъ ва гьакъи къачунихъ авай кьетIенвилерикай гегьеншдиз
суьгьбет авурдалай гуьгъуьниз вич Бутхуьруьз атунин мурадни ина
колхоз тешкилун ва и месэладин гьакъиндай жемятдин фикирдихъ яб
акалун тирди лагьана.

Адалай гуьгъуьниз рахай яру партизан Мурадханов Мустафади,
кресткомдин председатель Агъабегов Абдулгьамида, хуьруьн эгьли
итим Гьабибулаев Агьмеда ва масабуру хуьре колхоз тешкилун лап
хъсан кар тирди къейдна ва адан членрин списокда сифте чпин тIварар
кхьин тIалабна. Мад са шумуд касди колхоздин тереф хвена. Гьа са
вахтунда «колхоз тешкилун гьеле фад я» - лугьудайбурни хьана.
Идалайни гъейри, фендигарри колхозар жезвайдакай виликамаз хабар
хьайила, чпихъ авай малар, балкIанар, алатар маса гана. Абуруз ичIи
гъилер гваз колхоздиз къвез кIанзавай. Ихьтинбур патал гьукуматди
закон кьабулнавай. Ана истемишзавайвал, колхоз жедалди кьве йисан
вилик маса гайи маларин, алатрин къимет а касди сифте колхоздив
вахкун, ахпа ам колхоздиз кьабулун лазим тир.

Эхирки собранидин иштиракчийрин чIехи паюни сесер гуналди,
хуьре колхоз тешкилунин ва адал партиядин обкомдин сад лагьай
секретарь Нажмудин Самурскийдин тIвар эцигунин къарар кьабулна.
Гьа и собранидал колхоздиз гьахьун патал 48 хзанди арзаяр кхьена.
Анжах 23 хизанди разивал ганач. «- Чун садра куь кIвалахриз килигин,
ахпа чунни гьахьда» - лагьана абуру.

Собранидал 5 касдикай ибарат яз колхоздин правление, адан
председателвилени хуьре тарифдин лежберрикай сад тир Нуьзуьров
Адиширин хкяна, 2 бригада тешкилна. Бригадирарвиле Мурадханов
Мустафа, Савзиханов АбдулнетIиф, бухгалтервиле Играмудин
Ханбалаев, складчивиле Жаватов Абас тестикьарна.

Колхоздин правлениди кIвалахдай членрин зулун тумар цадай
чилерин учет кьуна, алатар вугана.  Цадай тумарни махсус
комиссиядин къарардалди гьар са лежбер майишатдивай кIватIна.
Вири гьазурвилер акурдалай кьулухъ колхозчияр I0-сентябрдиз тумар
цунив эгечIна ва куьруь са вахтунда 200 гектардив агакьна майданра
тумар цана…

Колхоздихъ вичин общественный тевлеяр тахьанвайвиляй сифте
йисан хъуьтIуьз колхоздин малар, балкIанар членрин тевлейра
амукьна. Алафарни абуру гана. Гьайванар хвейибуруз зегьметдин
йикъарни ганай. Чиле къалин жив авай и хъуьтIуьзни колхозчияр гьакI
акъвазнач. Абуру, хуьруьн гьар чкадал кIватI хьанвай хъуртарилай
фитер тухуз, никIер миянарна.

Гатфарихъ колхозди нехуьн тумар цана.
Са жуьрединни техника авачир колхозди майишатдин вири

кIвалахар – цанар цун, векьер ягъун, гад кIватIун, юг гатун – гъилин
зегьметдалди тамамарзавай.

Къейд авун лазим я хьи, колхозда кьиле тухузвай вири кIвалахрин
еридиз кьилин фикир гузвай. И кIвалахдал гуьзчивал тухун патал
еридин инспекторвилин къуллугъ тайинарнавай. Членри авур вири
кIвалахар еридин инспекторди, сифте ахтармишна, ахпа кьабулзавай.
Ерисуз кIвалах кьабулзавачир. НикIера амукьай техилдин кьилерни
пионеррин бригадайрив кIватI хъийиз тадай.

Колхоздин бригадайри чпи-чпихъ галаз соревнование кьиле
тухудай. Колхоздин правлениди гьар вацран кIвалахдин нетижаяр
кьадай. КIвенкIвечияр тайинардай ва абурун тIварар колхоздин Яру
доскада кхьидай. А вахтунда вацра садра са пад яру, са пуд чIулав
доска акъудун адет тир. КIвенкIвечийрин тIварар яру, темпелрин
тIварар чIулав доскадал кхьидай. КIвенкIвечияр зегьметдин алава
йикъар гуналди ашкъиламишдай.

Колхозчийрин арада политикадинни массовый кIвалах тухун
хуьруьн комсомольский организациядин хиве авай. И организацияди
теклиф гъуналди 1935-йисуз колхозда комсомолринни жегьилрин
бригада тешкилна. Ана 25 кас авай. Бригададиз комсомолар тир Н.
Айдаева, Гь. Хийирбегова ва масабуру регьбервал гана. Бригада
колхоздин кIвалахра гьамиша кIвенкIве жергейра жедай.

И йисара уьлкведа Стахановский гьерекатни гегьенш хьанвай. Ида
колхозчияр кIвалахра мадни руьгьламишзавай. Колхоздихъ вичин
стахановчиярни авай: Таривердиев Пирвели, Шихагьмедова
Къизтамум, Мустафаева Чуьнуьг, Жафаров Абдулмелик, чатун устIар
Агъаханов Гьасан, лежберар тир Агъамирзоев Нагъдали, Агъакишиев
Мегьрам.

Къазанжийрин рекьяй Бутхуьруьн колхоз районда юкьван
жуьредин майишат тир. Ада гьар са гектардай 12-15 центнер техил
вахчузвай, зегьметдин йикъаз 3-5 килограмм техил, сад-кьве манат
пул гузвай. Гьар са колхозчидиз 0,25 гектар усадьба, хсуси малар,
лапагар авай. Са гафуналди, колхозчияр са куьникайни игьтияж авачиз
яшамиш жезвай. И гьал акурла хуьруьн амай лежберарни колхоздиз
гьахьна…

                                                                                     Хазран Кьасумов.

Райондин 90 йис

Гьуьрметдиз лайихлу инсан

Сулейман-Стальский районда
кардик квай агьалийриз
яшайишдин жигьетдай къул-
лугъдай комплексный Центрада
(КЦСОН ГБУ-да) духтур-
педиатр яз кIвалахзавай, соци-
альный къуллугъдин лайихлу
работник лагьай тIварцIин
сагьиб, гзаф аялрин диде
Къазанбегова Сижарат Пира-
лиевнади гьеле жегьил чIавалай
вичин уьмуьр аялрихъ галаз
кIвалах авунин кардиз бахшна.

Кьиле Бабаев Абдулфетягь
Султангьамидович аваз ва адан
теклифдалди гьа и идарада
кIвалахзавай работникрин
коллективди 8-Мартдин суварин
вилик, ДР-дин зегьметдин ва
социальный рекьяй вилик
тухунин министерстводин
медиаплан кьилиз акъудун яз
тешкилай мярекатдал, Сижарат
Къазанбеговадин гьакъисагъ
зегьметдиз ва ада кIвалахда
къазанмишнавай агалкьунриз
еке тир гьуьрмет авайди
къейдна, адан тIварцIихъ хуш
келимаяр лагьана, сувар

мубаракна.
Къазанбегова Сижарат вич 10

аял авай хизанда
хана ва чIехи хьана.
Дагъустандин ме-
дицинадин инсти-
тут яру дипломдал-
ди куьтягьайдалай
кьулухъ, интерна-
турадилай гуь-
гъуьниз, ам чи
райондин ЦРБ-диз
кIвалахал хтана,
тамам 28 йисуз ана
кIвалах авуна. 2003-
йисалай КЦСОН-да
духтур-педиатр яз
кIвалахзава.

- Чи коллективда
к1валахзавай йиса-
ра Сижарат Пиралиевнади вич
хкянавай пешедал рик1 алай,
дерин чирвилер авай пешекар яз
къалурна, - лугьузва А. Бабаева.
- Ада гьакI начагъ аялриз вичин
(донордин) ивини са шумудра
гана. Ам гзаф регьимлу, мергье-
метлу инсан я. Адалай ва адан
кIвалахдилай чешне къачуз жеда.

Ам вичин кIвалахдиз ва вичи
къуллугъ ийизвай начагъ аялриз
вафалу я.

Гзаф йисара гьакъисагъ
зегьмет чIугунай адаз Рос-

сиядин Президент Б. Н. Ельцинан
къул алай ктаб багъишна. Адаз
гьакIни ДР-дин Минздравдай,
зегьметдин ва социальный
министерстводай гзаф кьадар
Гьуьрметдин грамотаяр,  юби-
лейдин медалар ва Чухсагъулдин
чарар ганва.

                       С. Баламетова.

СтIал Сулейманан - 150 йис

Халкьарин гегьенш къатариз
СтIал Сулейман йикъалай-къуз
раиж ва сейли жезва. Куьгьне
тежедай ядигарар тир адан
шиирар чIехи-гъвечIида
кIелзава, хуралай эзберзава. И
йикъара Курхуьруьн библи-
отекада СтIал Сулейман хайи-
далай инихъ 150 йис тамам
хьуниз талукьарнавай мярекат
кьиле фена.

Адан тешкилатчи библи-
отекадин заведующий Саругъ-
ланова Алина тир. Ада и кардиз
виликамаз гьазурвални акун-
вай. Цларал шаирдин пор-
третар, шикилар, кхьинарни
галай плакатар куьрсарнавай,

Хуьруьн библиотекада

кьилдин чкадал шаирдин,
чкадин авторрин ктабрин
выставкани туькIуьрнавай.
Мярекатдиз кьве мектебдайни
муаллимар, шиирар кхьинални
кIелунал рикI алай аялар,
теклифнавай юлдашарни
атанвай.

Мярекат Алина Саругъла-
новади  СтIал Сулейманакай
куьруь суьгьбет авунилай
башламишна.  Ахпа гаф и
цIарарин автордиз гана. Ада
Курхуьруьхъ галаз, кьилди
къачуртIа Гьажиев Фейзулагьан
хизандихъ, шаир Агъамирзоев
Мирзебутаяхъ галаз аваз хьайи
хванахвавилинни дуствилин

алакъайрикай суьгьбетна. Ахпа
вичи теснифнавай «Туьхуьн
тийир гъед Сулейман» шиир
кIелна. Ада аялриз Сулейманан
шиирар гзаф кIелун ва чпини
кхьин меслят къалурна.

Гуьгъуьнлай анал аялри
Сулейманан са шумуд шиир
хуралай кIелна. Шаирдикай,
адан яратмишунрикай чпин
фикирар муаллимар тир Г.
Межидовади, С. Къачаевади, Л.
Уружбеговадини лагьана.

Эхирдай Алина Саругъла-
новади СтIал Сулейманан
юбилейдиз талукь яз кьиле
тухвай мярекатдин иштирак-
чийриз чухсагъул лагьана.

Райсудин Набиев, муаллим.

Хазран Кьасумов

Халкьдиз масан жавагьирар туькIуьрай,
Лезгистанда гуьзел чIалар къекъуьрай,
Пашманвилер шадвилерихъ элкъуьрай,
Чи рикI алай шаир я вун, Сулейман.

Ви гьар са цIар якъут-гевгьер, къизил я,
Ви шиирар гуьзелни я, кьезил я,
Абур кIелун – ачух жедай гуьгьуьл я,
Чи рикI алай шаир я вун, Сулейман.

ХХ асирдин Гомер лагьай тIвар къачур,
Лезги миллет дуьньяда машгьур авур,
Гьамзатова Казбекдив гекъиг авур,
Чи рикI алай шаир я вун, Сулейман.

Етим Эмин фейи рекьяй фена вун,
Бажарагъдай адан сухта хьана вун,

Чи рикI алай шаир я вун

Вал гьейран яз, дамах ийиз, ава чун,
Чи рикI алай шаир я вун, Сулейман.

Ви «Билбилди» къенин къузни ванзава,
Гьар са шиир кIел хъийиз мад кIанзава,
Абурай чаз гележегни аквазва,
Чи рикI алай шаир я вун, Сулейман.

Несигьатдин Шалбуз дагъ яз хьана вун,
Сад Аллагьди Самур вацI яз гана вун,
Гуьзел майдин вацра дидед хана вун,
Чи рикI алай шаир я вун, Сулейман.

Яшар хьанва асирни зур атана,
Ви юбилей къейдзава эл атана.
Ви шииррал гуьл тахьай кас аматIа?
Чи рикI алай шаир я вун, Сулейман.

                   МУБАРАКРАЙ!
Дагъустан Республикадин

Кьил Владимир Васильева
20I9-йисан I9-мартдиз 30-
нумрадик кваз акъудай
«Дагъустан Республикадин
наградаяр гунин гьакъиндай»
Указдин бинедаллаз «ЦIийи
поселокдин умуми образо-
ванидин юкьван школа»
МКОУ-дин муаллим Алисул-
танов Замираз педагогвилин
кIвалахда кьетIен лайихлу-
вилерай «Дагъустан Респуб-
ликадин лайихлу муаллим»
гьуьрметдин тIвар ганва.

И лайихлу тIвар мубарак авунихъ галаз сад хьиз, чаз Замир
Алисултановахъ сагъ чан, хизанда бахт, берекат ва муаллимвилин
пешекарвилин кIвалахда мадни еке агалкьунар хьана кIанзава.

              Юбилейдин савкьат
И йикъара «СтIал

Сулейманан райондин 90 йис»
тIвар алаз лезгийрин машгьур
шаир Шагьабудин Шабатован
поэма кьилдин ктаб яз чапдай
акъуднава. Ам СтIал
Сулейманан райондин 90 йисан
юбилейдиз талукьарнавайди я.
Жуван хайи райондиз вичин
патай авай муьгьуьббат,
вафалувал къалурун – им
эсердин кьилин макьсад я.

Поэмада хайи еридин
яргъалди тир ва баркаллу
тарихдикай, Ватандин ЧIехи
дяведин ва адалай гуьгъуьнин
четин йисара къалурай кьегьалвилерикай ва баркаллу зегьметдикай,
гьа йисара чи гъвечIи ватан машгьур авур, чи халкьдин гележегдихъ
рикI кузвай кьегьал рухвайрикай суьгьбет ийизва.

Шииратдал рикI алайбур патал ам райондин юбилейдин вилик
хъсан савкьват хьана.

                                                                   Гьазурайди – Куьре Абид.

     Диде-бубайрин фикир желбна
Курхуьруьн 2-нумрадин юкьван мектебда кьиле тухвай «Хатасузвилин

гьафте» мярекатдин серенжемра полициядин участковый инспектор,
лейтенант Мегьамедов Амрета, ГИБДД-дин къуллугъчияр тир прапорщик
Абдулаев Рената, лейтенант Ярагьмедов Тельмана иштиракна. Абуру ана
иштиракай диде-бубайриз мектебдиз къвез-хъфизвай аялрал гуьзчивал
артухарунин, аялар гъавурдик кутунин, абуру  рекьера чеб дуьз тухунин
ва маса меслятарни къалурна.

Гьялзавай важиблу месэладин винел мектебдин тешкилатчи Л.
Уружбегова, и цIарарин автор, психолог Я. Бутаева, муаллим  А.
Аливердиева, диде-бубайрин патай А. Велибекова рахана. Чпин рахунра
абуру улакьрин гьерекат авай рекьера аялри чеб дуьз тухун, къерехра
акIурнавай лишанрал амал авун герек тирди къейдна.

Гьа са вахтунда диде-бубайри гьар гьи чIавуз хьайитIани, чпин аялрал
гуьзчивал артухарна, абур гьина, квел машгъул ятIа чирун герек тирдал
ва ахлакь хъсанарунални фикир желбна.

                                                                                     Райсудин Набиев.

          ЦIийи ктабар

        Сочиненийрин конкурс
Райондин образованидин идарайрин 4-классра кIелзавай аялрин арада «Зи

уьмуьрда виридалайни бахтлу югъ», «Заз вуж жез кIанзава?» ва «Зи мурад»
темайрай сочиненияр кхьинай конкурс кьиле фена. Аялрин алакьунриз «ИМЦ»
МКУ-дин пешекаррикай ва школайрин муаллимрикай ибарат тир (4 кас)
жюриди къимет гана.

Конкурсда 1, 2 ва 3-чкаяр кьур школьникриз райондин образованидин
управленидин патай Гьуьрметдин грамотаяр гана.
Конкурсдин макьсад аялрин яратмишунрин бажарагъ активламишун, гьакIни
бажарагъ авай аялар майдандиз акъудун, абур гьевесламишун тир.

                                                                                                Х. Гьажибалаев.Un

